
Ashtadikpala Stuti

અષ્ટદિક્પાલસ્તુતિઃ

તત્રાદૌ વિધાતારં પ્રતિ પ્રણામઃ—
આરૂઢં સ્કન્ધદેશં મૃદુસિતવિપુલં રાજહંસસ્ય યૂનો

ભારત્યાન્વાસ્યમાનં સનકમુખમહાયોગિવૃન્દૈરમન્દૈઃ ।
શ્રીમત્તત્ત્વાવબોધે વિનિહિતમતિભિઃ સેવ્યમાનં વિરિઞ્ચિં

સેવે પ્રસ્થાનકાલોચિતનવવિજયશ્રેયસે ભૂયસે નઃ॥ ૧॥
વાસવં પ્રતિ પ્રણામઃ
સાર્ધં શચ્યાધિરૂઢં ધવલઘનતનું નાગમૈરાવતાખ્યં

દમ્ભોલિં  દૈત્યદમ્ભપ્રશમનમુરુદોસ્તમ્ભદેશે દધાનમ્ ।
રમ્ભાદ્યાધૃતવાલવ્યજનજપવનાઙ્કૂરલોલાંશુકાગ્રં

સેવે નાકાધિનાથં સપદિ બહુવિધશ્રેયસે  ભૂયસે નઃ॥ ૨॥
અગ્નિં  પ્રતિ પ્રણામઃ –
આસીનં લોહિતાંસે મણિફલકનિભે સ્વાહયા છાયયેવ

જ્વાલૈઃ સ્વૈઃ સપ્તસઙ્ખ્યૈઃ પ્રશમિતતિમિરં કામમષ્ટાસુ દિક્ષુ ।
શક્તિં  વ્યક્તૌજસં સ્વાં રિપુમદદમને ધારયન્તં કરાગ્રે

સેવે વૈશ્વાનરં તં સપદિ બહુવિધશ્રેયસે  ભૂયસે નઃ॥ ૩॥
યમં પ્રતિ પ્રણામઃ-
સાકં પ્રાકમ્પમાને ગિરિશિખર ઇવ શ્યામલા ભિખ્યદેવ્યા-

ઽદમ્રે વિભ્રાજમાનં મહિષકુલપતૌ સેવ્યમાનં ચ દૂતૈઃ ।
દણ્ડં બ્રહ્માણ્ડભાણ્ડોદ્દલનપટુતરં બાહુદણ્ડે  દધાનં

સેવે ધર્માભિધં તં સુરમિહ વિવિધશ્રેયસે ભૂયસે નઃ॥ ૪॥
નિરૃતિં  પ્રતિ પ્રણામઃ -
તુઙ્ગત્વઙ્ગત્તુરઙ્ગં    ગતિરયવિજિતસ્વાન્તવાતાણ્ડજેશં

દીર્ઘાદેવ્યાધિરૂઢં કરભુવિ નિશિતપ્રાન્તકુન્તં વહન્તમ્ ।
રાજાનં નૈરૃતાનાં પરિવૃતમભિતો યાતુધાનપ્રધાનૈઃ

1



અષ્ટદિક્પાલસ્તુતિઃ

સેવે પ્રસ્થાનકાલોચિતનવવિજયશ્રેયસે ભૂયસે નઃ॥ ૫॥
વરુણં પ્રતિ પ્રણામઃ -
દેવ્યાઃ શ્રીકાલિકાયા ભુજશિખરયુગવ્યાપૃતોદગ્રબાહું

યાનં માતઙ્ગયાનં  મકરમધિગતં વૈરિનાશાય પાશમ્ ।
આબિભ્રાણં કરાગ્રે જલચર નિવહૈઃ સેવ્યમાનં જલેશં

સેવે પ્રસ્થાનકાલોચિતનવવિવિધશ્રેયસે ભૂયસે નઃ॥ ૬॥
વાયુદેવં પ્રતિ પ્રણામઃ -
વિદ્યામધ્યેતુકામં કિલ રભસગતૈઃ સન્નિકૃષ્ટં કુરઙ્ગં

સમ્પ્રાપ્તં યાનમઙ્કાશ્રયણકુતુકિનીમઞ્જનાં રઞ્જયન્તમ્ ।
પાણૌ કુર્વાણમુચ્ચૈર્ધ્વજમપિ ચ જગત્પ્રાણભૂતં સમીરં

સેવે પ્રસ્થાનકાલોચિતનવવિજયશ્રેયસે ભૂયસે નઃ॥ ૭॥
કુબેરં પ્રતિ પ્રણામઃ-
સાનન્દં ચિત્રલેખાં વિવિધમણિમયૈર્ભૂષણૈર્ભૂષિતાઙ્ગીં 

નિધ્યાયન્તં નિતાન્તં કરતલકલિતોદ્દામકૌક્ષેયકં ચ ।
આરૂઢં યાનમુચ્ચૈર્નરમપિ ધનદં કિન્નરોપાસ્યમાનં

સેવે પ્રસ્થાનકાલોચિતનવવિજયશ્રેયસે ભૂયસે નઃ॥ ૮॥
ઈશાનં પ્રતિ પ્રણામઃ -
અન્યં સઞ્ચારશીલં રજતગિરિમિવ શ્વેતમાનં સમન્તાદ્

અધ્યારૂઢં મહોક્ષં તુહિનગિરિસુતાશ્લેષદત્તાવધાનમ્ ।
સેનાનીવિઘ્નરાજપ્રમથગણશતૈઃ સેવિતં શૂલપાણિં

સેવે પ્રસ્થાનકાલોચિતનવમહિતશ્રેયસે ભૂયસે નઃ॥ ૯॥
સ્તુતિપઠનફલં -
ઇતિ કૌશિકરઙ્ગનાથકૢપ્તાં  સુરનાથસ્તુતિમન્વહં પઠન્ સન્ ।
લભતે પરમાં શ્રિયં ધરાયામિહ તેષાં કૃપયા વિધૂતદોષઃ॥ ૧૦॥

ઇતિ (કૌશિક) રઙ્ગનાથસૂરિવિરચિતા  શ્રી અષ્ટદિક્પાલસ્તુતિઃ સમાપ્તા ।
સ્તોત્રસમુચ્ચયઃ ૨ (૮૯)

